
 Bitrus tukaniisi Oorshaliim Algudseeb بتِرُس تكَُنيِسِے اۆرشَلِيم ألقدُسێب سۆييِنِے

sooyiini 

  

   
01 

إلِنقوُمَماوّۃ يآمَناوّۃ يهَُودِياي إيفِين جِنتِيلِے أكُْواسَنايِے بهَلِے  

 قبََّلمَِيانێت تۆنۃ إماسِونۃ۔

01
 Ilinguumamaawwa y'aamanaawwa 

Yahuudiyaay iifiin Jintiili Ukwaasanaayi 

bhali gabbalamiyaaneet toona imaasiwna. 

   
02 

مَليۃ بتِرُس اۆرشَلِيم ألقدُِس إێينَهۆب، قَلِے يَهُودِے آمَننَۃ  

 إمقْوَسارنۃ۔

02
 Malya Bitrus Oorshaliim Algudis 

eeyanhoob, gali Yahuudi aamanana 

imgwasaarna. 

   
03 

بَرُوك يهَُود باكاي دهَيےِ قوَايێب شُومتا، مأرَِيت هَن »بَراه  

 إدِين۔« قێب تمَتا۔

03
 Baraah «Baruuk Yahuud baakaay dehayi 

gawaayeeb shuumtaa, m'ariit han geeb 

tamtaa!» idiin. 

   
04 

 شاوتےِ بتِرُس كَستۆه تۆنۃ أكا تيِفِيت سۆيۃ، 
04

 Shaawti Bitrus kastooh toona akaa tiifiit 

sooya, 

 «  
05 

أنےِ تمَُدِينۃ يافاي إيفِے دۆر سِيلێلێ ڈِبنَت دِوَنهۆب  

هَوسۆيَن۔ تێبرِے فِدقَێ رهَن، هَلاك فَڈِقتێ تشِِنكِيتێ هَكْوار أنێب 

 هۆقےِ يإێ رهَن۔اۆكِيك نإتِےِ 

05
 «Ani tumadiina Yaafaay iifi door siileelee 

dhibant diwanhoob hawsooyan. Teebri 

fidagee rhan, halaak fadhigtee tishinkiitee 

hakwaar aneeb ookiik n'iti hoogi y'ee rhan. 

   
06 

 أشببِهۆب، ڈهَنيِاتوۃ، كْوَكْوَرابوۃ، كِليَوۃ أكاي رهَن۔ 
06

 Ashbibhoob, dhhaniyaatwa, 

kwakwaraabwa, kilaywa akaay rhan. 

   
07 

إيد ‹ بتِرُس، أسۃ قَدۃ۔ إێن هاردات تمَا۔›هِسّ وَلِيكِيب  

 أماسِو۔

07
 Hiss waliikiib ‹Bitrus, asa gada! Een 

haardaat tamaa.› iid amaasiw. 

   
08 

أماقنۃ نهَست  وأنَكْوَناي، تۆن كادإِ۔ أنےِ مَسِے هَن›أنےِ  

 أدِے۔‹ باكايت كَتمََن۔

08
 Ani ‹W'ankwanaay, toon kaad'i! Ani masi 

han amaagna nhast baakaayt kataman.› adi. 

  

   
09 

أكُْواسَنۃ نهَستوُ إندِيێت ›وهِسّ تِبرێتێ مَسِے كْوِنهِيَهێب  

 إدِے۔‹ تۆنۃ، نهَست كِتےِّ بادِيۃ۔

09
 Whiss tibreetee masi kwinhiyaheeb 

‹Ukwaasana nhastu indiyeet toona, nhast kitti 

baadiya!› idi. 

   
10 

 توُن مهَي دۆرۃ توُنۃ تێبرِے باأقَار أكاي تكِِے۔ 
10

 Tuun mhay doora tuuna teebri baa'agaar 

akaay tiki. 

  

   
11 

قال دۆر مهَي دۃ قيَسَرِياي أنےِ هۆي إيفِيێب أقُوَِے سُورِي  

 إنقَدنۃ۔

11
 Gaal door mhay da Gaysariyaay ani hooy 

iifiyeeb ugawi suurii ingadna. 

   
12 

آشُوك إتقَێقۃ إێن إێندۃ قێب قيِقِيێت تۆنۃ سۆيانهێب،  

باراكْوِييێت تۆنۃ هَن سۆيانهێب۔ مَليۃ أسَقْوِر أكُْواسَناي آمَنَنۃ تكَ 

 قالناي قوَ اۆكِيك إرَمنَهێب۔

12
 Aashuuk Itageega een eenda geeb giigiyeet 

toona sooyaanheeb, baaraakwiiyeet toona 

han sooyaanheeb. Malya asagwir 

Ukwaasanaay aamanana tak gaalnaay gaw 

ookiik iramnaheeb. 

   
13 

بَرُوه مَلكَ دهاي يآ إيفِيێت تۆنۃ سۆيےِ هۆن۔ أمَُلكَ بَرۆه  

 بتِرُس إتيِّۆدِے تكَِي دهاي دِيقْوَتِيان۔يافاي دهاي قيِقسِيت، سِيمۆن 

13
 Baruuh malak dehaay y'aa iifiyeet toona 

sooyi hoon. Umalak barooh Yaafaay dehaay 

giigsiit, Siimoon Bitrus ittiyoodi takii dehaay 

diigwatiyaan. 



   
14 

 مَليۃ بتِرُس بَرُوسوۃ كَسُّوه أدُهَيوُس هاي إنڈهِينّۃ بهَلِے 

 سۆيےِ هۆكنۃ إندِے۔

14
 Malya Bitrus baruuswa kassuuh 

udehayuus haay indhhiinna bhali sooyi 

hookna indi. 

  

   
15 

أنےِ بهَلِييێ، اۆن هِنِن إێشُوك إتقَێقۃ سُورِي نِتِّيێوايێت  

 تۆناتِيت، بَراه هَن إتِّيێواينۃ۔

15
 Ani bhaliiyee, oon hinin Eeshuuk Itageega 

suurii nittiyeewaayeet toonaatiit, baraah han 

ittiyeewaayna. 

   
16 

يوُهَنّۃ يمَێ إيمِس، ›أنےِ وأنَكْوَنۃ دِياب إيكتِيێب إبهَلِے شأنَ  

 إيد۔‹ بَراكنۃ لاكِين إێشُوك إتقَێقايێ إتوُماس تنِدِينۃ۔

16
 Ani W'ankwana diyaab iiktiyeeb ibhali 

sh'an ‹Yuuhanna yamee iimis, baraakna 

laakiin Eeshuuk Itageegaayee ituumaas 

tindiina.› iid. 

   
17 

يسَُوأَ أمَُسِيه آمَنَنهۆب، أكُْواسَنۃ هِنِن يهِيێتۆن تۆنۃ اۆدهَي  

 إدِے۔« أقُِرباب هَن يهِے۔ اۆن أسَُبےِّ، كَك أكُْواسَنۃ آسِيسَمَنےِ؟

17
 Yasuu'a Umasiih aamananhoob, 

Ukwaasana hinin yhiyeetoon toona oodehay 

ugirbaab han yhi. Oon usabbi, kak 

Ukwaasana aasiisamani?» idi. 

  

   
18 

أوُدهَي بێنتۆي إيفِين بِترُس إێن إبهَلِے دِيێ إماسِونَهۆب،  

أكُْواسَنۃ اۆدهَي أقُِرباب »تأمَقْوَسِرۆي يإشِنِيت أكُْواسَنۃ يهَمِدنۃ۔ 

 إدِين۔« يهِے۔دهۆس إسأقَِر، مِڈهَن أرێ 

18
 Uudehay beentooy iifiin Bitrus een ibhali 

diyee imaasiwnahoob, t'amgwasirooy 

y'ishniit Ukwaasana yhamidna. «Ukwaasana 

oodehay ugirbaab dehoos is'agir, midhhan 

aree yhi!» idiin. 

  

 Antiyookaayt tukaniisi أنتيِۆكايت تكَُنيِسِے

  

   
19 

آمَننَۃ قْوَدِے إستفِانوُس إتۆدارِے هَرإِي إكێن إقْوِرهايےِ  

سَبِّي بَرَر أهاب أكاي إيفِين۔ قَلِے فيِنيِقِيابوۃ، كُبِرۆسوۃ، 

أنتيِۆكِيابوۃ إێن يهَشێب بَرَرۃ، أسَُكَنۃ أدُاييِب لاكِين اۆيَهُود إێبهَت 

 سۆييِن۔

19
 Aamanana gwadi Istifaanuus itoodaari 

har'ii ikeen igwirhaayi sabbii barar ahaab 

akaay iifiin. Gali Fiiniigiyaabwa, 

Kubirooswa, Antiyookiyaabwa een yhasheeb 

barara, usakana udaayiib laakiin Ooyahuud 

eebhat sooyiin. 

   
20 

شَلِك آمَننَۃ كُبِرۆسوۃ، قێروان إيفِين، أنتيِۆكِياب إبێنِيت  

 باكاي يَسُوإِيب أسَُكَنۃ أدُاييِب سۆييِن۔ اۆدهَي أقُِرباب يهَُود

20
 Shalik aamanana Kubirooswa, Geerwaan 

iifiin, Antiyookiyaab ibeeniit oodehay 

ugirbaab Yahuud baakaay Yasuu'iib usakana 

udaayiib sooyiin. 

   
21 

وأنَكْوَنايےِ يأكَرِر قێب إيفِين، قْوِدۃ دهَي أرێ أكُْواسَناي  

 يأقََرنۃ، أكُْواسَنۃ آمَنيِان۔ دهاي

21
 W'ankwanaayi y'akrir geeb iifiin, gwida 

dehay aree Ukwaasanaay dehaay y'agarna, 

Ukwaasana aamaniyaan. 

  

   
22 

آن إبهَلِے تكَُنِيسِے اۆرشَلِيم ألقدُسێب تيِفِيت إكتمِنۃ۔ مَليۃ  

 بَرناباس أنتيِۆكِياي دهۃ دِيقْوَتيِان۔

22
 Aan ibhali tukaniisi Oorshaliim Algudseeb 

tiifiit iktimna. Malya Barnaabaas 

Antiyookiyaay deha diigwatiyaan. 

   
23 

بَرناباس بێنتۆي إكتِمت أكُْواسَنايت دايِينايت رهِينَهۆب،  

أكراب أنفِرهِيۃ۔ مَليۃ بَراه كَسّۆه إقنِإيِسۆسنۃ أكُْواسَنۃ آمَنێنێت 

 يهَرِو۔تۆنۃ هۆي 

23
 Barnaabaas beentooy iktimt Ukwaasanaayt 

daayiinaayt rhiyanhoob, akraab anfirhiya. 

Malya baraah kassooh igin'iisoosna 

Ukwaasana aamaneeneet toona hooy yhariw. 

   
24 

بَرناباس شِبےِ تكَ إێشُوك إتقَێقۃ أتاب، وإِيمان هۆي أكراب  

 دهَي أكُْواسَناي دهاي يأقََرنۃ۔إيكتےِ تكَُو۔ قْوِدۃ 

24
 Barnaabaas shibi tak Eeshuuk Itageega 

ataab, w'iimaan hooy akraab iikti taku. 

Gwida dehay Ukwaasanaay dehaay y'agarna. 

  



 

   
25 

 مَليۃ بَرناباس ساأوُل هَروێ، تارسُوس إبےِ۔ 
25

 Malya Barnaabaas Saa'uul harwee, 

Taarsuus ibi. 

   
26 

بَرُوه ساأوُل إمرِيت، أنتيِۆك اۆكِيك هاي إێيۃ۔ بێنتۆي  

يماب قْوِدۃ دهَي ألَّمِين۔ بێن أنتيِۆكێب إيفِين  تكَُنِيسێتيِب هَوِل تمِِّ

 أتۆسماب بَرێسۃ۔« مَسِيهِين»أكُْواسَناي آمَننَۃ هَنكاب 

26
 Baruuh Saa'uul imriit, Antiyook ookiik 

haay eeya. Beentooy tukaniiseetiib hawil 

timmiimaab gwida dehay allamiin. Been 

Antiyookeeb iifiin Ukwaasanaay aamanana 

hankaab «Masiihiin» atoosmaab bareesa. 

  

   
27 

 إێيان۔بێن أدُمََنێب نَبيِۃ قَلِے اۆرشَلِيم ألقدُسێ أنتيِۆك اۆكِيك  
27

 Been udamaneeb nabiya gali Oorshaliim 

Algudsee Antiyook ookiik eeyaan. 

   
28 

بَرێسۆسنۃ قال أقابوُس إيدنۃ۔ بَرُوه إێشُوك إتقَێقايێ كَسّێه  

يهَشێب هَرقْوِے هۆي دايےِ إندِيێت تۆنۃ اۆدهَي سۆيِے۔ بێن 

 كِے۔قيَسَر كِلاودِيۆسِے دمَانِيب أرێ تهَرقْوِے سِدِك تِ 

28
 Bareesoosna gaal Agaabuus iidna. Baruuh 

Eeshuuk Itageegaayee kasseeh yhasheeb 

hargwi hooy daayi indiyeet toona oodehay 

sooyi. Been Gaysar Kilaawdiyoosi 

damaaniib aree tehargwi sidik tiki. 

   
29 

كاي إكْوِرِياتيَ أنتيِۆكێب إيفِين، إمِيرنێناكۃ شَمامت أ 

 يهَُودِياي يآمَنَنۃ إستوُبنۃ۔

29
 Ikwiriyaatay Antiyookeeb iifiin, 

imiirneenaaka shamaamt akaay Yahuudiyaay 

y'aamanana istuubna. 

   
30 

بَراه بَرناباسوۃ ساأوُلوۃ اۆمِياوۆسنۃ تكَُنِيسِے اۆرشَلِيم  

 ألقدُسێت اۆكِيك دهاي إستوُبنێت تۆنۃ أراتمَِيان۔

30
 Baraah Barnaabaaswa Saa'uulwa 

oomiyaawoosna tukaniisi Oorshaliim 

Algudseet ookiik dehaay istuubneet toona 

araatamiyaan. 

  


